
1. Уводзіны. 
    Ігнат Дамейка—вялікі асветнік, нацыянальны герой Чылі.
        с. 3
    Што ведаюць аб Дамейку на Лідчыне?                                          с. 4

     (сацыялагічнае апытванне)

2. Асноўная частка

    Лідскія пуцявіны І.І.Дамейкі.

2.1. Дзейнасць таварыства філарэтаў і філаматаў. Следства па справе.                                                                                            с.5-6                                                                                         
      2.2. Гаспадар Заполля.

                                                      с.6-8
      2.3  Удзел у паўстанні 1830-1831 г.г.



      с.8-9
      2.4   Развітанне з Заполлем.




                с.9-10
3.   Заключэнне. 

     Вяртанне на Радзіму. 
     Ушанаванне памяці вучонага на Лідчыне.

                с.10-11
     Спіс літаратуры







       с.12
      Дадаткі                                                                              с.13-17 
   Уводзіны
        Раздарыла сыноў сваіх…
                  Дастаеўскі, Міцкевіч, Біруля…

        З імі голас, і зрок, і слых

            Аддавала ў людзі матуля…

                                              Раскідала зярняты свае…

                                              Слыў чылійцам вучоным Дамейка…

                                              Дзе, якія гнёзды віе

                                              Аж за трыдзевяць мораў зямелька?..

                                                                              Васіль Зуёнак  

                                               Жывучы—быць карысным для іншых,

                                                інакш лепш не жыць                                                                                        
                                                                              Ігнат Дамейка

Зямля Беларусі ўзгадавала многа славутых людзей, так склаўся  лёс нашай зямлі, што многіх сваіх сыноў яна аддала другім народам і краінам, дзе яны знаходзілі славу і пашану. Аднаго з іх яна дала чалавецтву ў 19 стагоддзі. Многія гады жыцця беларускі выгнаннік аддаў другой краіне, аднак ён не пераставаў лічыць сябе ліцвінам, сцвярдждаў, што без радзімы “спакой — хімера, багацце—беднасць, слава—нішто, нават праца не будзе плённая” [17, с.290], цешыў сябе надзеяй “на больш пагоднае неба пры вяртанні на радзіму” і не губляў упэўненасці, што раскажа “пра ўсё ўбачанае і назбіранае сэрцам і вачыма ў шырокім свеце” [17, с.289]. Ён марыць пра вяртанне ў родную Літву, піша, што “бывалі моманты, калі я адчуваў, як шыбае мне ў скроні кроў пры думцы, што я хутка буду дома, што я яшчэ не здзейсніў мэту свайго падарожжа” [7, с.449]. Гэтыя словы належаць вучонаму з сусветна вядомым імем, нашаму суайчынніку, вялікаму асветніку і нацыянальнаму герою Чылі Ігнату Іпалітавічу Дамейку. 

25 студзеня 1889 года трывожныя гукі званоў усіх касцёлаў Сант’яга сабралі людзей на цэнтральным пляцы сталіцы на цырымонію пахавання вялікага грамадзяніна Чылі Ігната Дамейкі. Гэта быў дзень нацыянальнай жалобы. Прэзідэнт рэспублікі Бальмакеда гаварыў аб заслугах вучонага і абвясціў аб наданні яму  звання нацыянальнага героя Чылі.

У 2007 годзе спаўнялася 205 гадоў з дня яго нараджэння. Наш суайчыннік— знакаміты навуковец, мінеролаг, геолаг, даследчык радовішчаў карысных выкапняў, рэарганізатар вышэйшай асветы Рэспублікі Чылі, абаронца індзейцаў Араўканіі, рэктар універсітэта ў Сант’яга. Шмат гадоў ён вучыў і выхоўваў у незалежнай Чылі. Па яго падручніках, якія склаў сам аўтар, вучыліся і вучацца студэнты Чылі, Перу, Мексікі. На двух кантынентах знаходзіцца больш за 70 помнікаў, мемарыяльных знакаў, разнастайных шыльдаў, на якіх напісана імя Ігната Дамейкі (па звестках А.Мальдзіса). Бібліяграфія Дамейкі налічвае 4500 найменняў (апрацавана Рынам) [10, с.373-691]. Не выпадкова ЮНЕСКО абвясціла 2002 год (год 200-годдзя з дня нараджэння) годам Ігната Дамейкі.  Кастусь Цвірка ў прадмове да кнігі І.Дамейкі “Мае падарожжы” піша: “Калі б падрабязна расказаць пра пакручастую долю Ігната Дамейкі, пра ўсе яго шляхі-дарогі, пра неверагодныя падзеі жыцця славутага вучонага, атрымаўся б сапраўдны прыгодніцні раман” [ 7, с.5 ]
Мы правялі апытванне сярод вучняў нашай школы, вучняў з Больцішак  суседняга Воранаўскага раёна, жыхароў мікрараёнаў Рыбіноўскага і пасёлка Маладзёжны, прапаноўваючы пытанне: “Што вы ведаеце пра  Ігната Іпалітавіча Дамейку?” Вынікі апытвання прадстаўлены ў табліцах.
	                    Кантынгент апытаных

Варыянты адказаў
	Жыхары мікрараёнаў  в.Рыбіноўскага і  п.Маладзёжны  г. Ліды

	
	Колькасць


	Працэнт

	Знакаміты навуковец
	5
	7,94%

	Нацыянальны герой Чылі
	1
	1,59%

	Рэвалюцыянер
	1
	1,59%

	Чылійскі пісьменнік
	1
	1,59%

	Беларускі пісьменнік
	2
	3,17%

	Беларускі дзеяч
	2
	3,17%

	Рускі пісьменнік
	1
	1,59%

	Польскі паэт
	1
	1,59%

	Чулі імя
	6
	9,52%

	Не чулі аб такой асобе
	41
	65,08%

	Перыяд жыцця звязаны з Заполлем 
	2
	3,17%

	Усяго апытаных
	63
	


	                    Кантынгент 

Варыянты адказаў
	Вучні Крупаўскай школы
	Вучні Больцішскай школы

	
	колькасць


	працэнт
	колькасць
	працэнт

	Знакаміты навуковец,

нацыянальны герой Чылі
	25
	49,01%
	3
	10%

	Навуковец, мінеролаг, яго жыццё звязана з нашымі мясцінамі 
	22
	43,14%
	0
	0%

	Фрагментарнае веданне некаторых фактаў з біяграфіі Дамейкі
	4
	7,84%
	19
	63,33%

	Не чулі пра такую асобу
	0
	0%
	8
	26,67%

	Усяго апытаных
	51 
	
	30
	


  Як вынікае з сацыялагічных даследаванняў, імя І.Дамейкі невядома многім жыхарам Ліды (мікрараён вул. Рыбіноўскага выбраны невыпадкова: вуліца, што злучае в.Тухачэўскага і в.Гастэлы будзе насіць імя І.Дамейкі, а пасёлак Маладзёжны знаходзіцца недалёка ад Крупава і Заполля), хоць ў апошнія гады ў друку была досыць вялікая колькасць публікацый, прысвечаных слыннаму сыну беларускай зямлі, у тым ліку і ў “Лідскай газеце”; быў зняты і паказаны па БТ дакументальны фільм пра жыццё Дамейкі, ён “…сёння можа смела прэтэндаваць на чацвёртае-пятае месца – пасля Янкі Купалы, Якуба Коласа…, Францыска Скарыны і, магчыма,… Марка Шагала. Адным словам—зорка найпершай велічыні на беларускім небасхіле” [12, с.5]. Наша работа, у некаторай ступені, папулярызацыя дзейнасці вялікага асветніка, спроба данесці звесткі аб Дамейку вучням школ раёна.
  Мэта нашай работы—даследаваць 

· храналогію запольскага перыяду жыцця Дамейкі, 

· побыт у нашым краі, заняткі гаспадара маёнтка,
· перапіску з сябрамі, зносіны з блізкімі людзьмі, 

· нашы мясціны ва ўспамінах І.Дамейкі (па кнізе “Мае падарожжы”),
· удзел Дамейкі ў паўстанскім атрадзе Хлапоўскага.

    У рабоце выкарыстаны матэрыялы школьнага музея, артыкулы беларускіх і польскіх навукоўцаў – даследчыкаў жыцця і дзейнасці Дамейкі, архіўныя матэрыялы Віленскага універсітэта, фотаздымкі мясцін, звязаных з  лідскім перыядам жыцця Дамейкі. У працэсе працы мы сутыкнуліся з рознай, падчас супярэчлівай інфармацыяй,  падачай фактаў   жыцця вучонага, яўнымі недакладнасцямі, пагэтаму адна з задач нашага даследавання:
· ухіліць супярэчнасці, выказаць уласнае меркаванне, абапіраючыся на навуковыя звесткі і факты. 

     Найбольш вядомымі даследчыкамі жыцця і дзейнасці   Дамейкі сталі польскія навукоўцы Збігнеў Вуйцік,  Здзіслаў Ян Рын—былы пасол Польшчы ў Чылі. Пры напісанні работы выкарыстаны кнігі і артыкулы беларускіх аўтараў Здзіслава Сіцькі, К.Цвіркі, А. Мальдзіса,  кніга ўспамінаў Ігната Дамейкі “Мае падарожжы”, публікацыі ў “Лідскім летапісцы” і іншых перыядычных выданнях.
Дзейнасць таварыства філарэтаў і філаматаў.
Следства па справе   
Нарадзіўся Ігнат Дамейка 31 ліпеня 1802 года ў маёнтку Мядзведка над ракой Ушой ў Навагрудскім павеце. Гэтая дата зараз агульнапрынята. Аднак мы сустракаем  розныя даты нараджэння: 22 жніўня 1801г. (5), 30 ліпеня 1802 г. (артыкул В.Грыцкевіча ў “Настаўніцкай газеце”, прычым аўтар ссылаецца на знойдзены ў Цэнтральным гістарычным архіве ў Санкт-Пецярбургу выпіс метрык, дзе ўказана, што Дамейка “быў пахрышчаны 30 ліпеня 1802 года ў Палоненскім прыходскім касцёле” [6, с.3 ], 3 ліпеня 1802г. [ 16, с.40 ], гэтая  ж дата ў “Польскім біяграфічным слоўніку”. Дадзім слова самому Ігнату Дамейка. Кніга ўспамінаў пачынаецца з 1831-1832г.г., піша аб падзеях таго часу Дамейка на схіле гадоў, і  1 частка “Выезд з дому” пачынаецца словамі: “Было гэта ў 1830 годзе, на дваццаць дзевятым леце майго жыцця… уночы 29 лістапада жменька моладзі пачала заклікаць на бітву, а ўжо на новы год (1831)…” [ 7, с.19]. З гэтых слоў вынікае, што Дамейка лічыў годам свайго нараджэння год 1801. ЮНЕСКО прыняла дату 31 ліпеня 1802 г., ссылаючыся на надпіс на надмагільным помніку ў Сант’яга, зроблены са згоды сыноў вучонага, і, напэўна, яны кіраваліся дакументамі  з датай нараджэння бацькі. 

Дата 1801г. пазначана і ў дакументах Віленскага універсітэта, куды ў 1816 годзе  пасля заканчэння школы піяраў у Шчучыне паступае Ігнат Дамейка. 20 верасня 1816 г. яго ўпісваюць у кнігу навучэнцаў універсітэта з паметай, што ён прыбыў без пашпарту з Жыбуртоўшчыны—маёнтка брата бацькі, які пасля смерці Іпаліта Дамейкі ўзяў апеку над пляменнікам  (паводле даследаванняў З.Вуйціка). На час паступлення Дамейку толькі 14 гадоў, і некаторыя даследчыкі, у прыватнасці Мальдзіс, лічаць, што “каб яго прынялі,  прыпісаў сабе адзін  год” [ 12, с.9 ].  
У 1870 г., адгукнуўшыся на просьбу расказаць аб дзейнасці таварыства філаматаў і філарэтаў, у пісьме да Браніслава Залескага Дамейка напіша: “Гэта было першае згуртаванне, уплыў якога на тагачасную моладзь цяжка пераацаніць” [ 17, с.299 ], 

“Філаматы не спяшаліся з павялічэннем свайго таварыства, асцярожнасць была такая вялікая, што за аддзін першы год існавання было прынята ўсяго каля пяці новых членаў, а на другі год –два ці тры” [ 17, с.302]. Гаворачы пра сябе, Дамейка напіша: “Нарэшце, і мяне, нічым не заслужанага, самага маладога з усіх, прынялі да сябе філаматы, прынялі хутчэй па сваёй дабраце, чым для патрэбы” [17, с.303 ].  Блізкімі сябрамі Ігната становяцца Тамаш Зан, Ян Чачот, Адам Міцкевіч. Яны сышліся ў поглядах на жыццё, на тагачасную рэчаіснасць,  і менавіта  дзякуючы  Міцкевічу Дамейка становіцца членам тайнага таварыства і атрымлівае канспіратыўнае імя Жэгота.  Пасля заканчэння універсітэта Дамейка працягвае наведваць лекцыі, рыхтуецца да навуковай дзейнасці.   Па звестках Рына Ігнат наведвае Заполле яшчэ у час канікулаў у 1819г. [10, с.207 ]. Дзядзька Ігнат агітуе маладога Ігната гаспадарыць, маці атрымлівае ў спадчыну маёнтак у Сачыўках, сюды, у Сачыўкі, Ігнат прыязджае з Вільні, але на гаспадарку дзядзькі ставяць яго ў Заполле, бо ў Сачыўках гаспадарыць муж сястры, а Заполле належыць дзядзьку Ігнату, які жыве ў Жыбуртоўшчыне.  Сустракаюцца меркаванні, што маёнтак належаў дзядзьку Юзафу [12, с.15 ], па некаторых звестках дзядзька Ігнат  быў арандатарам Заполля. З дыпломам магістра малады Дамейка прыязджае ў Заполле.
Гаспадар Заполля
У той час   “у Заполлі было 30 хат і некалькі сот дзесяцін урадлівых зямель і сенажацей”   [ 2, с.7 ]. Дамейка жыве  ў Жыбуртоўшчыне, бывае ў Заполлі, пагэтаму па некаторых звестках яго арыштоўваюць у Жыбуртоўшчыне, аднак большасць даследчыкаў сцвярджаюць, што гэта адбылося ў Заполлі.  Ускосныя доказы мы знаходзім у “Дзядах” А.Міцкевіча:
Калі ж цябе схапілі, любы наш Жэгота?

                  Жэгота

Ды сёння ж, проста з восеці: была работа.

                   Кс.Львовіч

Дык быў гаспадаром ты?

                  Жэгота

Так, я не лайдачыў.
Каб ты валы мае ды марыносы бачыў!

Раней не знаў я, дзе авёс, а дзе салома.

Цяпер займеў я нават славу аканома

Ва ўсёй Літве.

                Якуб

А як цябе ўзялі? Неспадзявана?

              Жэгота

Я чуў пра следства ў Вільні: ля майго паркана—

Дарога, і па ёй кібіткі ўсё ляцелі, 

Званкі трывожна па начах штораз трымцелі. 

(“Дзяды”, частка 3, Літва. Сцэна 1 акта 1)

    Многія асуджаныя атрымалі высылку ў аддаленыя губерніі Расіі, у тым ліку і Міцкевіч, а ўплывовыя дзядзькі Дамейкі дабіліся вызвалення Ігната са зняволення. У паіменным спісе былых вучняў Віленскага універсітэта, якія загадам Навасільцава адпраўлены на месца ранейшага пражывання, пад №7 значыцца Ігнат Дамейка, адпушчаны ў Сачыўкі Навагрудскага ўезда (дадатак №1).  Ён рыхтуецца да жыцця ў Заполлі, але яшчэ досыць доўга знаходзіцца ў Вільні. Храналогія жыцця Дамейкі ў Заполлі складзена Здзіславам Янам Рынам, каляндар запольскага перыяду (1824-1831гг.) надрукаваны ў перакладзе С.Судніка з дапаўненнямі з кнігі “Мае падарожжы” у “Лідскім летапісцы” [ 11, с.11-16 ]. Здзіслаў Вуйцік прытрымліваецца той думкі, што Запольскі перыяд працягваўся з 1827 па 1831гг., і Дамейка ў Заполлі быў больш арганізатарам, чым гаспадаром, а гаспадарка, сапраўды, вялася на вельмі высокім узроўні. 
    20 кастрычніка 1824 г. Гродзенскі губернатар атрымлівае пісьмо ад Віленскага губернатара, дзе гаворыцца, што І.Дамейка не прысвяціў сябе настаўніцкай справе і пацвярджаецца прысуд: знаходзіцца “под строгим надзором местной полиции, с тем, чтобы не определять его ни в какую службу без разрешения Его Императорского высочества Цесаревича” (дадатак №2, с.1). На наступнай старонцы гэтага дакумента (дадатак №3, с.2) сказана, што “Игнатий Домейко … находится теперь в Гродненской губернии Новогрудского уезда в имении отца своего, называемого Репли…”
Цікава, што нідзе назвы гэтага маёнтка, уладанняў Дамейкаў,  мы не знайшлі, а ў каляндары запольскага перыяду згадана, што з мая да жніўня 1824г. ён у Сачыўках, а ў канцы кастрычніка або ў пачатку лістапада пачынае прымусовы побыт у вёсцы, зіму і лета 1825 г. праводзіць у Жыбуртоўшчыне і Заполлі. Маёнтак Рэпля Ваўкавыскага павета ўпамінаецца ў паіменным спісе (дадатак №1), туды адпушчаны В.Завадскі. Памылкі ў дакументах такога кшталту малаверагодныя, але магчымыя, звестак пра маёнтак у Навагрудскім павеце мы не знайшлі, тым больш, што прымусовы побыт павінен адбывацца ў Лідскім павеце, дзе знаходзіліся Заполле і Жыбуртоўшчына.
    Чым займаецца малады гаспадар у Заполлі? Разводзіць пародзістых авечак, чорна-белых кароў, коней арабскай пароды, вырошчвае і прадае збожжа, лечыць сялян, робіць у садзе прышчэпкі, прадае “Санеты” Міцкевіча, перакладае з мясцовым ксяндзом Хлявінскім “Каран”, з мясцовых афіцэраў стварае гурток, забяспечвае  літаратурай, шмат чытае, выпісвае часопісы на французскай і нямецкай мовах, адкрывае школу для сялянскіх дзяцей, дзе і выкладае, займаецца навуковай дзейнасцю.  “Кожныя два тыдні каля Заполля па дарозе Гародня-Вільня праязджала паштовая карэта, і паштальён гукам ражка клікаў прымаць пошту.”[2, с.7 ] Дамейка меў багатую бібліятэку, кнігі з якой, па ўласнаму прызнанню, “занеслі на гарышча”  [ 7, с.30 ]У бібліятэцы былі кнігі па фармакалогіі, хіміі, фізіцы, астраноміі на французскай мове, аб гэтым сведчыць рэестр канфіскаваных у 1834г. кніг (дадатак №4).

Дамейка вядзе перапіску з А.Петрашкевічам, А.Міцкевічам, Т.Занам. Адам Мальдзіс прыводзіць урывак з пісьма да Петрашкевіча ад 27 мая 1825г.: “Жыццё маё цяпер—як тая вада, што не мае ніякага спаду і, стоячы на месцы, паволі загнівае. Часцей за ўсё замыкаюся ў маім пакоі і чытаю, а ў чытанні шукаю не навукі, а ўцехі; музыка і маляванне часта з’яўляюцца адзіным маім забаўленнем ”  [ 12, с.16]

         Адрас у Заполлі быў добра вядомы сябрам Ігната.   Яго наведваюць Марыля Путкамер (Верашчака), Ваўжынец Путкамер, Томаш Зан, Л.Кастравіцкая, Юльян Корсак, А.Петрашкевіч і, па звестках Рына, Адам Міцкевіч:

                                          Вёсак мінаючы хаты,

Збожжа мінаючы поле,

                                          Едзе Адам да Ігната

                                Ў ціхае наша Заполле.         [ 15, с.23 ]

                    Удзел у паўстанні 1830-1831 г.г.

У 1829г. з І.Дамейкі быў зняты прысуд Камісіі Навасільцава, і невядома, як склаўся б яго лёс у Заполлі, калі б не паўстанне 1831г. У сваіх успамінах малады гаспадар Заполля, гаворачы пра падрыхтоўку да паўстання, напіша: “Не цешылі мяне… свежанарыхтаваная драўніна на будаўніцтва дома, ржавела шабля, я марнаваў порах і кулі на стралянне ў мішэнь.” [ 7, с.27 ]

Як вынікае з гэтых слоў, Дамейка збіраўся будаваць дом ў Заполлі, аднак адбылося тое, што адбылося: Ігнат Дамейка сярод паўстаўшых. “Лёгка прыпомніць, але не лёгка апісаць, што рабілася на душы, калі я вярнуўся ў Заполле, якое ў ёй кіпела жаданне чым хутчэй ісці ў партызаны, далучыцца да якога-небудзь паўстанцкага атрада або запісацца ў любы нацыянальны полк ці эскадрон, прыходу якіх чакалі”  [ 7, с.26 ]. Ігнат Дамейка прымкнуў да атрада генерала Хлапоўскага, бо яшчэ раней ён выконваў многія даручэнні па падрыхтоўцы паўстання і гэтае пытанне было для яго вырашаным. У артыкуле “”Незапатрабаваны беларус” чытаем: “…разам з Дамейкам армію генерала папоўнілі дзесяткі, а мо і сотні добраахвотнікаў з наваколля… Цяжка меркаваць, ці была ў Ігната асабістая сустрэча з мяцежным генералам, аднак тое, што Дэзыдэры Адам ведаў пра Дамейку,--факт ” [13, с.4 ] Асабістыя сустрэчы, вядома, былі, аб гэтым сведчыць сам Дамейка: “Той (Вратноўскі) здалёк мяне пазнаў і падвёў да генерала. Я…дадаў, што гатовы служыць. “Добра, – прамовіў Хлапоўскі, – чакаю цябе заўтра ў Лідзе як мага раней” [ 7, с.28 ], і далей Дамейка перадае свае ўражанні ад сустрэч з Хлапоўскім: “Тут я лепш пазнаёміўся з генералам Хлапоўскім і даўжэй з ім размаўляў. Генерал – у росквіце сіл, нябрыдкі, вызначаўся павагай, заўзятасцю, суровасцю характару і натуральнай, нязмушанай ветлівасцю…ён выслухоўваў кожнага, заахвочваў абшарнікаў да самаахвярнасці, асцярожнасці і зберажэння сілы…” [ 7, с.30 ]

У сваіх успамінах Дамейка падрабязна перадае ход падзей, аднак, даследчыкі знайшлі рад супярэчнасцей і недакладнасцей, і гэта зразумела, бо сам Дамейка піша, што ён не ставіў мэты грунтоўна даследаваць ход паўстання, а прыгадвае “толькі асобныя выпадкі, не падаючы датаў, у якіх не ўпэўнены ды пра якія даведацца можна з гісторыі паўстання”   [ 7,с.32 ]

                                 Развітанне з Заполлем

  Пасля паражэння паўстання Ігнат разам з паўстаўшымі пераходзіць мяжу, але ізноў усё мог змяніць выпадак, бо калі б ён затрымаўся на некалькі дзён, то сустрэўся бы з цёткай, якая “везла ад … дзядзькі, Ігната Дамейкі, апекуна пасля бацькавай смерці, якога я любіў як бацьку, патрабаване, каб я стараўся вярнуцца на Бацькаўшчыну”[7, с.64 ], і “не змог бы тады, не адважыўся адмовіць” [ 7, с.64 ].  Гэта было развітанне з Радзімай, развітанне з Заполлем: “Якая гэта была мая апошняя ноч у Заполлі, то толькі Пану Богу вядома”         [ 7, с.30 ], а пасля было яшчэ адно наведванне Заполля: “Калі пад’ехалі да Заполля, я сказаў каноніку, што тут мая сядзіба, ён прапанаваў: “Добра, то заедзем на хвіліну да цябе, бласлаўлю твой дом.” Паляцелі наўгалоп ужо сапраўды апошні раз дадому… А сяляне, што выбеглі насустрач, жагналі нас. Так я развітаўся з Заполлем назаўсёды, апошні раз глянуў на прыгожыя зялёныя руні, плён якіх збярэ хтось іншы.”  [ 7, с.32 ]  Свае ўспаміны Дамейка піша пры вяртанні на Радзіму, у Жыбуртоўшчыне, і хаця ў некаторых выданнях ёсць звесткі, што Дамейка наведаў Заполле, гэта мала верагодна,  бо ў яго ўспамінах няма звестак аб гэтым, ды і Заполле, напэўна, Дамейкам не належала, было канфіскавана пасля ўдзелу гаспадара ў паўстанні 1830-1831г.г.
Вяртанне на Радзіму.

Ушанаванне памяці вучонага на Лідчыне.
Думкі аб вяртанні на радзіму не пакідалі беларускага выгнанніка, і 82-гадовы Ігнат Дамейка рашыў ажыццявіць сваю мару—убачыць родныя мясціны пасля многіх гадоў растання, разважыўшы, што яго як удзельніка таварыства філарэтаў і філаматаў, паўстанца 1830-1831 года царскі ўрад праследаваць не будзе, тым больш, што зараз ён вучоны з сусветным імем, а пасля смерці Мікалая I , была абвешчана амністыя ўсім былым “палітычным злачынцам.” У лісце да Адама Міцкевіча ад 12.01.1854г. ён напіша: “Калі б была магчымасць вярнуцца і паслужыць яшчэ, хоць на старасці год, свайму краю, то не ўседзеў бы, не ўседзеў бы тут…”    [7, с.12 ] 

Нельга без хвалявання чытаць успаміны чалавека, які пасля столькіх гадоў вяртаецца ў родныя месцы: “А як жа горача забілася маё сэрца, калі, выехаўшы з Дзятлава, убачыў я—праз пяцьдзнесят тры гады—знаёмы алешнік, дзве ліпы ў полі, далей двор, сад, узгадаваны рукамі дзядзькі, купку густых ліпавых прысадаў, якія ў 1812годзе пасадзіў мой апякун, а за імі белы мураваны дом.”   [ 7, с.464 ] Дом у Жыбуртоўшчыне добра захаваўся, на ім  змешчана шыльда, што з 1884г. па 1888г. там жыў І.І.Дамейка, жыў у дачкі Аніты і зяця Леана, які быў пляменнікам Дамейкі. Гэты адрас настолькі быў вядомы, што “лісты з Чылі даходзілі сюды нават з такім адрасам: Ігнаціо Дамейка, Жыбур, Літуанія” [ 12, с.54 ]
Што тычыцца дома ў Заполлі, то зараз аб ім напамінаюць толькі фрагменты фундамента, які быў расчышчаны і закансерваваны, прыгожая ўяздная алея да дома ды памятны знак з надпісам, што некалькі гадоў тут гаспадарыў Дамейка. Вядома, што апошняй уладальніцай маёнтка была Квяткоўская –Шалевіч, маёнтак быў дабудаваны, а пасля ў ім размяшчалася Запольская сярэдняя школа. У “Лідскім летапісцы” былі надрукаваны здымкі дома і план размяшчэння памяшканняў, зробленыя выпускніком школы Лоўкісам І.І.   [8, с.2-3 ]. Мы звярнуліся да настаўнікаў, якія працавалі ў школе ў той час, і Урбановіч Я.А. знайшла ў хатнім архіве 2 фотаздымкі: уваход у школу і дом настаўнікаў, які размяшчаўся побач (дадатак №5). Можна ўявіць, што дом Дамейкаў быў аднапавярховым, невялікім па памерах. 
Памяць аб слынным сыне зямлі беларускай захоўваецца ў назве вуліцы ў Крупаве і Дзітве, будзе вуліца і ў Лідзе, рашэнне аб гэтым ужо прынята. У некаторых публікацыях памылкова пададзена, што “імя гэтага знакамітага даследчыка прысвоена і Крупаўскай школе Лідскага раёна” [2, с.7 ],         [18, с.23]. У Крупаўскай школе існуе гісторыка-краязнаўчы музей “Час.Падзеі.Людзі.”, дзе адзін з раздзелаў экспазіцыі прысвечаны Ігнату Іпалітавічу Дамейку. Сёння музей прапануе аглядную экскурсію “І.І.Дамейка—асветнік, гуманіст, патрыёт”, вучэбную экскурсію для вучняў 9 класа па беларускай літаратуры “Адам Міцкевіч і Ігнат Дамейка”, для вучняў 8 класа па геаграфіі “Даследаванні Паўднёвай Амерыкі І.Дамейкам.” Пачынаючы з кастрычніка 2009г., музей наведалі каля 500 экскурсантаў. Спадзяёмся, што гэта хоць і сціплы, але ўклад у папулярызацыю імя слыннага навукоўца, вялікага асветніка, нацыянальнага героя Чылі І.І.Дамейкі, чыя дзейнасць  ўвайшла ў скарбніцу сусветнай гісторыі.

